
Liefde vir die Here

Liturgie

Votum en groetseën

Psalm 149:1,2 (p. 717)

Geloofsbelydenis

Leerstellig H.K. So 16
Wet

Ps 1:1,2 (p.3)

Gebed

Sb 3-3:1,2,5,6

Skriflesing en prediking

Gebed

Liefdegawe

Ps 18:1,20 (p.71)

Seëngroet

Preekskets

Teks:  Johannes 21:15-18

Verlede week het ons die sakrament van die Heilige Nagmaal gevier.  In die Nagmaal het ons die liefde van die Here tasbaar beleef toe ons met die Brood van die lewe gevoed is.  Nou moet ons op die Here se liefde reageer.  Ons reaksie op sy liefde, word bepaal deur ons liefde vir Hom.

Het jy My meer lief as hierdie? 

Jesus spreek Petrus aan en vra hom of hy Hom meer liefhet as hulle hier - hiermee verwys Jesus onder andere na die ander dissipels. Vroeër het Petrus openlik verklaar dat Hy Jesus liewer het as wat hulle Hom liefhet.  Intussen het Petrus Jesus verloën.  Petrus besef dat sy liefde nie so sterk is as wat hy gedink het nie.  Hy antwoord bloot: “U weet dat ek U liefhet.”
Is jóú liefde vir die Here regtig so groot soos jy voorgee?
Het jy My lief?

Vir 'n tweede keer vra Jesus openlik voor die ander vir Petrus of hy Hom liefhet.  Hoekom 'n tweede keer? Drie keer het Petrus Jesus openlik voor ander verloën.  Nou is Jesus besig om Petrus weer in die openbaar in sy amp as apostel te herstel.  

As jy tot jou skok agterkom dat jou liefde vir die Here nie so groot is as wat jy nog altyd voorgehou het nie, kan jy nog altyd weer na sy liefde terugkeer.
Het jy My (regtig) lief?

Vir 'n derde keer vra Jesus vir Petrus of hy Hom liefhet.  Hiermee vra Jesus vir Petrus: “Is jy seker jy het My regtig lief – gee jy nie net voor om My lief te hê nie?”  Nou doen Petrus belydenis dat Jesus tot in sy hart kan sien.  Jesus weet alles.  Niks kan vir Hom weggesteek word nie – ook nie of jy voorgee om vir Hom lief te wees nie.  

Sorg daarom dat jy werk maak van jou liefde vir die Here.
Preek

Geliefdes 

Eerskomende naweek vier ons Paasfees.  Ons dink terug aan ons Here Jesus se liefde vir ons – sy liefde wat so groot was dat Hy Homself oorgegee en ons sondestraf aan die kruishout gedra het.   Hy het gesterf, sodat ons nie vanweë ons sonde en swakheid vir ewig verlore sou wees nie.

Maar behalwe vir die genade dat Jesus vir ons sonde gesterf het, is daar ook die verdere genade dat Hy ons doelbewus in 'n nuwe verhouding tot Hom kom stel het.  Hierdie genade het Petrus in ons teksgedeelte so treffend met Hom voel gebeur. Hierdie genade het met Petrus begin gebeur toe Petrus daardie oggend langs die See van Tiberias 'n ernstige stem vir hom hoor vra het:  Simon, seun van Johannes, 

het jy my baie lief, meer as hulle hier?

Hierdie ernstige stem moes Petrus tot diep in sy wese geskok het. Onwillekeurig moes sy gedagtes op daardie stadium ver teruggegaan het.  

· So pas het hulle 'n wonderbaarlike visvangs beleef.  So pas het hulle brood en vis geëet wat Jesus aan hulle gegee het.  

· Onwillekeurig moes Petrus teruggedink het aan 'n dag lank gelede, ook langs 'n meer waar Jesus op wonderbaarlike wyse brood en vis vermeerder het as voedsel vir die skare.  Kort na die vermeerdering van daardie brood en vis het die Here vir sy dissipels gevra of hulle Hom nie ook wou verlaat soos so baie ander mense nie.  Petrus moes onthou het dat hy baie sterk geantwoord het:  Here, na wie toe sal ons gaan?  U het die woorde wat lewe gee.
· Petrus moes ook sy eie woorde van nie so lank gelede nie onthou het.  Toe het hy heftig aan Jesus gesê:  Al sou hulle U ook almal in die steek laat, ék sal U nooit in die steek laat nie!
· Nou, op hierdie oggend, daar langs die meer, terwyl hulle langs die koolvuur sit en eet, moes Petrus se gedagtes nog dieper geword het.  Hy moes ook 'n ander koolvuur onthou het. 

· Hierdie was 'n koolvuur in 'n binnehof waarby hy gaan sit het om warm te word in die koue.

· In sy gedagtes moes Petrus sy eie stem weer langs daardie koolvuur hoor sê het:  “Ek ken Hom nie!  Drie keer het hy ontken dat Hy enigsins vir Jesus ken.

Geliefdes, nou, 

· enkele dae later, 

· hier langs die see van Tiberias, 
· net nadat hulle die vis en brood geëet het, 
· terwyl Petrus waarskynlik met hierdie diepe herinnerings in sy gedagtes geworstel het, 
hoor Petrus Jesus se stem:  Simon, seun van Johannes, het jy my baie lief, meer as hulle hier?
Jesus se stem was ernstig.  Jesus se stem moes soos 'n mes gesny het.  Jesus spreek Petrus formeel op sy volle name aan as Simon, seun van Johannes.  Ja, hy,

· die een wat homself in 'n sekere sin as die leier onder die dissipels beskou het,

· die een wat gesweer het dat al sou al die ander Jesus verlaat, hy sou nooit nie,

· die een wat van homself gedink het dat hy van al die dissipels Jesus die liefste gehad het,

en toe in die nag weggehardloop en Jesus drie maal verloën het,

hy hoor nou hierdie vraag:  “het jy my baie lief, meer as hulle hier?”

Petrus word deur hierdie vraag met die diepste waarheid omtrent homself gekonfronteer.  

· Hy is nie so sterk soos hy gedink het nie.  

· Hy het Jesus nie so liefgehad soos hy gedink het nie.  

· Dieper nog, hierdie vraag van Jesus ontmasker Petrus as iemand wat voorgegee het om iemand te wees wat hy nie is nie!

Dit is asof Jesus vir Petrus sê:  Simon, 

· jy wat belowe het om My nooit te verlaat nie al doen al die ander dit ook, 

· maar toe tog van My af weggehardloop het, 

· jy wat belowe het om My nooit te verlaat nie al doen al die ander dit ook, 

· maar My toe tog drie keer verloën het, 

het jy My regtig lief, meer as hulle hier?

Petrus staan verslae.  Hy besef Jesus het die volste reg om hierdie vraag aan hom te vra.  Hy het immers nie opgetree soos Hy vantevore met hart en siel voorgeneem het nie.  Sy liefde vir die Here was nie so sterk soos wat hy gedink het nie.

Gemeente, kom ons wees vanoggend bitter eerlik.  

· Wie van ons is nie ook maar 'n Petrus diep binne ons nie?  

· Wie van ons se liefde vir die Here is werklikwaar so groot soos wat ons voorgee dat dit is?  

· Ons sê dat ons die Here liefhet, maar as sake tot 'n punt gedryf word, is ons liefde nie so groot soos ons gedink het nie.  

· Wie van ons hardloop nie ook soms weg wanneer Christelike optrede en 'n getuienis vir Christus van ons vereis word nie?

Daarom, alhoewel die Here met Petrus in ons teks praat, praat Hy vanoggend deur die Heilige Gees met elkeen van ons en vra:  “Broer, Suster, het jy My baie lief?”… … … …
Wat was Petrus se antwoord op hierdie diepsnydende vraag? 

Geliefdes, al het ons al telkemale in ons liefde vir die Here gefaal, kan ons wat regtig opreg die Here soek, saam met Petrus hierdie eenvoudige antwoord gee:  “Ja, Here, U weet dat ons U liefhet.”  

Hierdie eenvoudige antwoord is nie 'n erkenning van hoe groot ons liefde is nie.  Dit is bloot erkenning:  Here, ten spyte van ons foute en verloënings, U weet dat ons U liefhet…  Ons is dalk nie so sterk soos ons gedink het in ons liefde nie, maar U weet dat ons U liefhet…  
En toe, vir 'n tweede keer het die ernstige stem van Jesus vir Petrus aangespreek.  Simon, seun van Johannes, 

het jy my baie lief?… …

Ons kan nou vra: “Hoekom was Jesus besig om Petrus 'n tweede, en selfs 'n derde keer dieselfde vraag te vra?” 

Gemeente, in die antwoord op hierdie vraag kom ons weer eens voor die groot liefde en genade van die Here te staan.

Kom ons kyk eers weer na Petrus se optrede.  Petrus het van Jesus af weggehardloop en drie keer Jesus verloën – nadat hy openlik voor al die dissipels verklaar het dat hy nooit vir Jesus sou verlaat nie.

Hoe tree ons vandag teenoor iemand op wat nie by sy woord gehou het nie?  Hoe voel ons teenoor iemand wat hart en mond trou aan ons beloof, en ons toe verraai het?  

Broers en Susters, dit is seker 'n tipies menslike reaksie dat ons nooit weer iets met so 'n persoon te doen wil hê nie.

· Was dit Jesus se houding teenoor Petrus? 

· Het Jesus gevoel dat omdat Petrus hom verloën het, Hy nooit weer iets met Petrus te doen wou hê nie?

Nee, inteendeel, drie keer kom Jesus na Petrus toe en vra hom:  “Simon, seun van Johannes, het jy My baie lief?”
· Drie keer het Petrus Jesus openlik voor mense verloën.  

· Nou, drie keer voor mense vra Jesus vir Petrus of hy Jesus waarlik liefhet.

Die groot liefde en genade van ons Here Jesus wat ons in hierdie optrede van Jesus aantref, is dat Hy besig is om Petrus se verloëning ongedaan te maak.  Jesus is besig om Petrus in sy dienswerk en amp as dissipel en apostel te herstel.  Petrus het onwaardig opgetree as volgeling van Jesus en het deur sy optrede sy band met Jesus gebreek.  Jesus soek nou weer vir Petrus op en herstel die band wat vroeër tussen hulle bestaan het.

Geliefdes, netnou het ons die bittere selfondersoek gedoen wat duidelik aan ons getoon het dat ons nie altyd die Here so liefhet soos wat ons graag voorgee om Hom lief te hê nie.  Ons het netnou vasgestel dat dit ook in ons lewens gebeur dat ons die Here verloën.  Watter troos vind ons uit Jesus se optrede teenoor Petrus?

Ons vind die troos dat Jesus ook die band tussen ons en Hom herstel.  

· Al het ons Hom dalk al in die verlede bitter seergemaak, 

· al het ons dalk al in die verlede baie ontrou teen die Here opgetree,

net soos Jesus die band tussen Hom en Petrus herstel het, so herstel Jesus die band tussen ons en Hom.  Hy het immers juis vanweë ons ontrou optrede, ons sonde en ons oortredings vir ons ons straf aan die kruis gedra.  Ons straf is betaal.  

Daarom, al het ons al in ons lewens ontrou teen die Here opgetree, kan ons steeds na Hom teruggaan.  Al voel jy ook dat jy voor die Here gefaal het, onthou, Hy sien nie jou nie aan as gevalle mens nie.  Hy kom na jou as iemand wie se straf gedra, iemand wat vergewe en weer met Hom versoen is.  Hy soek jou weer op en wil die band met jou herstel. 

Drie keer het Petrus vir Jesus verloën en daarom ook 'n derde keer het Jesus aan Petrus gevra: Simon, seun van Johannes, 

het jy my lief?

Gemeente, Petrus se reaksie op hierdie derde vraag toon dat hy besef het dat hy nie so sterk in sy liefde was as wat hy gedink het nie.  Ons het gelees dat Petrus se reaksie op die derde vraag was dat hy baie bedroef geword het.  Hy word nie kwaad omdat Jesus weer vra of hy Hom liefhet nie.  Hy het nie rede om kwaad te word nie – sy optrede het immers al getoon dat sy woorde en dade nie ooreenkom nie.  Nee, in reaksie op die derde vraag van Jesus word Petrus diep bedroef.

Máár, in sy diepe hartseer oor sy ontrou, doen Petrus die regte ding om te doen.  Hy beroep hom op Jesus se alwetendheid.  Hy probeer nie bewys hoe lief hy Jesus het nie – daarvoor het hy geen bewys nie, inteendeel! Tog, diep in sy hart weer hy hoe hy teenoor Jesus voel, en hy weet dat Jesus weet hoe hy voel.  Daarom dat Petrus so duidelik sê:  Here, U weet alles.  U weet dat ek U liefhet.”
Gemeente, die alwetende God met wie Petrus gepraat het, is ook die alwetende God wat ons aanbid.  Hy weet alles.  Hy weet ook of ons Hom waarlik liefhet.
Eerskomende naweek vier ons Paasfees.  Ons word met Paasfees weer herinner in die kennis en wete dat ons aan die Here behoort en dat Hy vir ons gesterf het.  Nou moet ons vanuit sy liefde in liefde teenoor Hom en ons naaste lewe.

· Het jy die Here waarlik lief? 
· Wat is jou antwoord?  
· Wat is jou antwoord voor die Here wat alles weet en tot in jou hart se diepste kamers kan sien?

Petrus, wie se verhouding met die Here herstel is, kry drie keer dieselde opdrag – telkens net effens anders verwoord:  “Versorg my skape – gee hulle kos en pas hulle op.”  Hiermee is Petrus in sy diens en amp as apostel herstel.

· Ons wat in Jesus Christus glo wat vir ons aan die kruis gesterf het,
· ons wat vanoggend opnuut besef dat die Here ons nie ons sonde toereken nie en in liefde na ons uitreik,

· ons is met die Here versoen!

Daarom, 

· kom ons voer die opdragte van die Here in ons lewe uit.

· Kom ons leef lewens waarin ons die vergiffenis en liefde van die Here spieël.

· Kom ons bou brûe daar waar verhoudings tussen ons onderling gebreek en vertrap is.

· Kom ons toon die liefde, eenheid en eengesindheid wat Jesus teenoor Petrus en die ander apostels getoon het.

· Kom ons leef waarlik in liefde, eensgesindheid en eenheid met mekaar en alle mense saam

So kan ook ons waarlik as kerk van die Here vandag God se skape versorg.

Ons kan, want ons het 'n Opperherder wat vir ons sorg en na ons uitreik ten spyte van ons foute!
AMEN 

